Starfsskýrsla   Héraðsprests 

Hans Markúsar Hafsteinssonar, frá héraðsfundi 21. maí  2008 til héraðsfundar 19. maí 2009.

,,Miðja kirkjustarfsins færð út til fólksins.”

Enn og aftur má nefna hér að ofangreind yfirskrift starfs undirritaðs sem héraðsprests, á vel við þar sem mest af minni vinnu fer fram í Hjúkrunar og dvalarheimilinu Seljahlíð, við Hjallasel 55,  í þjónustumiðstöðvum borgarinnar, Bólstaðarhlíð 43 og á Sléttuvegi, við helgihald, fræðslu og sálgæslu, með reglulegum viðtölum hjá félagi eldri borgara og síðan en ekki síst með heimsóknarþjónustu og viðtölum við fólk víðs vegar um  borgina.

Afleysingaþjónusta.  

Einnig hefur undirritaður séð um afleysingar í hinum ýmsu sóknarkirkjum borgarinnar, við helgihald auk sérathafna. Þörf fyrir afleysingaþjónustuna er mismunandi eftir sóknum og hefur undirrtaður leyst oftast af í Seltjarnarneskirkju og í Áskirkju.  

Einnig leyst af vegna helgistunda á Hrafnistu og á Dalbraut.

Hefur undirritaður getað sinnt öllum beiðnum um afleysingar vegna messuafleysinga og vegna helgistunda.  

Undirritaður hefur sinnt sérathöfnum eftir beiðnum og verið með skírnir og útfararathafnir á starfsárinu

Þjónustan.

Miðja kirkjustarfsins er auðvitað helgihaldið, en sú útrétta hönd sem kirkjan er að rétta út til eldriborgara sérstaklega m.a., með þjónustu undirritaðs, er afar vel metin af samstarfsfólki hjá Reykjavíkurborg og þakkarefni þeirra sem þjónustunnar njóta.  Hér er þjónustu beint til alls þess fólks sem er að mestu bundið við heimili sitt, herbergi eða jafnvel rúmið sitt og getur því ekki komist til að njóta ágætrar þjónustu kirkjunnar í kirkjum borgarinnar og taka þátt í starfinu þar.  

Undirritaður hefur nú gegnt þessu starfi sem héraðsprestur í liðlega þrjú ár og er það sérstakt ánægjuefni að hafa fengið aukastarfsheitið ,,prestur aldraðra” og vísar það til þess að starf undirritaðs sé jafnvel betur skilgreint sem sérþjónustuprestur.

Viðtalstímar og viðtöl í heimahúsum:  Til að byrja með var undirritaður með fasta viðtalstíma á skrifstofu, en síðan kom í ljós að mun hentugra er að eldra fólk panti viðtöl í heimahús, sem hefur verið all mikið um, eða á skrifstofu.  Hefur raunin orðið sú að viðtalsbeiðnum í heimahús hefur fjölgað mikið, aðallega til eldra fólks.  Er um að ræða að jafnaði um 1-3 viðtöl í  viku hverri í heimahús og því heildar fjöldi slíkra viðtala í samræmi við það.  Nokkur aukning varð í þessum viðtalsbeiðnum eftir hrunið síðastliðið haust og er greinilegt að eldriborgarar hafa jú áhyggjur af eigin afkomu og hagsmunum,en þó eru hagsmunir fjölskyldunnar, þeim oft ofar í huga.

Viðtalstímar í Stangarhyl 4:

Greinilegt er að hálfsmánaðarlegir viðtalstímar undirritaðs að Stangarhyl í Félagsmiðstöð eldriborgarafélagsins í Reykjavík hafa mætt tiltekinni þörf meðal eldri borgara.

En eins og áður hefur komið fram þá eru starf mitt og þessir viðtalstímar kynntir með formlegum hætti þegar vetrarstarfið hefst á haustin hjá félaginu.  Er þess getið í kynningarbæklingi sem dreift er til allra félagsmanna eldriborgara félagsins.

Rétt er að líta á þessa þjónustu undirritaðs sem framlag í þá baráttu sem fyrir hendi er til að vinna gegn einangrun og einmanaleika eldri borgara sem mörgum er áhyggjuefni.

Viðbragðsáætlun vegna stórslysa og áfalla á vegum Reykjavíkurprófastsdæmis eystra og vestra.

Undirritaður hefur unnið á starfsárinu að ofangreindri viðbragðsáætlun ásamt Bryndís Möllu Elídóttur héraðspresti í eystra og báðum próföstum, sr.Gísla Jónassyni og sr.Jóni Dalbú Hróbjartsssyni.  Er áætlunin nú tilbúin og hefur verið kynnt í prófastsdæmunum.

Samráðsvettvangur vegna efnahags og atvinnumála hjá Reykjavíkurborg, undir forsæti  Önnu Kristinsdóttur.

Eftir hrunið hefur verið komið á ofangreindum samráðsvettvangi með þjónandi aðilum í borginni, frá Reykjavíkurborg, Lýðheilsustöð, Landlækni, Alþjóðahúsi, Rauðakrossinum og frá Þjóðkirkjunni.

Hefur undirritaður setið þá fundi sérstaklega sem fulltrúi hagsmuna eldriborgara og hefur það verið gert í samráði við Félag eldriborgara í Reykjavík.  Á þessum fundum hefur margt verið rætt almennt um ástandið sem komið er upp, en aðallega er um að ræða upplýsingagjöf um stöðu mála í viðkomandi málaflokkum.  

Samtakahópur Grensás og Háaleitis undir forsæti Baldurs Arnar Arnarssonar frístunda og forvarnaráðgjafa, hjá Þjónustumiðstöð Laugardals og Háaleitis/Bústaðahverfis.

Undirritaður hefur einnig setið fundi hjá þessum samtakahópi, þar sem fjallað er um ýmis hagsmunamál á ofangreindu svæði. En þarna koma saman ýmsir þeir aðilar sem koma að þjónustu á svæðinu.

Starfið í Rauðakrosshúsinu.

Eftir hrunið í haust var komið á starfssemi á vegum Rauðakrossins í Borgartúni 25, til að vera til taks fyrir almenning. Var hér um að ræða sex mánaða tilraunaverkefni, sem Þjóðkirkjan ákvað að koma að.  Hafa prestar verið þarna með viðveru og fræðslu.

Hefur undirritaður tekið þátt í þessu og var m.a., með stutt erindi þar um hagsmuni aldraðra sem nefnt var ,,Aldraðir í íslenskum nútímaveruleika.”

Hjálparstarf kirkjunnar.

Í tenglsum við aukið annríki hjálparstarfsins vegna hins erfiða ástands í samfélaginu þá hefur undirritaður veitt því lítillega lið með nokkrum viðtölum við fólk sem hefur leitað aðstoðar.

Útkallsþjónusta vegna slysa/dauðsfalla ef ekki næst í viðkomandi sóknarprest.

Ekki hefur þurft að koma til þessarar þjónustu á liðnu ári, en upplýsingar liggja fyrir hjá Fjarskiptamiðstöð Lögreglunnar um undirritaðann.

Fræðsla.

Alfanámskeið.

Undirritaður hefur haldið áfram með Alfanámskeið sem sérstaklega eru sniðin að hagsmunum þeirra sem ekki komast út af dvalarheimilum sínum til að taka þátt í ýmsu því starfi sem fer fram í sóknum prófastsdæmisins.

Fyrsta námskeiðið var í Hjúkrunar og dvalarheimilinu Seljahlíð, en síðan hefur undirritaður verið með námskeið einnig í Þjónustumiðstöðinni í Bólstaðarhlíð 43.

Hafa þessi námskeið verið vel sótt af heimilisfólki og eru framhaldsnámskeið í farvatninu.
Erindi.

Undirritaður hefur verið með erindi á aðalfundi Ellimálaráðs sem nefnt var 

,,Aldraðir í íslenskum nútímaveruleika.”  En úrdrátt úr því erindi flutti undirritaður svo í Rauðakrosshúsinu.  Í erindi þessu fjallaði undirritaður um hagsmuni aldraðra sérstaklega í þeim erfiðu aðstæðum sem eru ríkjandi í landinu okkar góða um  þessar mundir, út frá félagslegum, heilsufræðilegum og aldursfræðilegum forsendum sem stuðla mega að auknum gæðum lífs á efri árum.

Fyrirlestur og kvikmyndasýning um trúboð í Kína.

Hefur undirritaður nú verið með þetta efni tvisvar sinnum í Seljahlíð og Bólstaðarhlíð 43.

Hefur hér verið um samstarfsverkefni undirritaðs og stórkostlegs eldri herramanns, hins mikilvirka þýðanda Gissurs Ó. Erlingssonar, sem nú hefur náð 100 ára aldri og er enn að.

Fyrirlesturinn fjallar um trúboð í Kína og kvikmyndin sem við sýnum er myndin, ,,Keys of the kingdom.  En þessi mynd er gerð eftir bók Arthurs J. Chronin, sem ber sama heiti.  Þetta er fyrsta bókin sem Gissur þýddi á íslensku og segir hann frá tilurð þýðingarinnar.

Framhalds/endurmenntun í starfi.

Um síðastliðin áramót lauk undirritaður  tveggja vetra námi við Háskóla Íslands þar sem fjallað var um málefni eldri borgara og ber námið yfirskriftina: 

,,Diplómanám í öldrunarþjónustu.”

Um er að ræða sjálfstætt þverfræðilegt 30 eininga nám að loknu B.A prófi eða sambærilegu háskólaprófi.  

Námsleiðin er ætluð þeim sem starfa með öldruðum og er markmið hennar að nemendur fái fræðilega og hagnýta þekkingu um málefni aldraðra og þá þætti sem hafa áhrif á stefnumörkun og stjórnun þessa mikilvæga málaflokks, en vitað er í dag að hlutfall eldriborgara af vergum heildarfjölda þjóðarinnar mun hækka mjög á næstu árum og því þarf að leggja síaukna áherslu á málefni eldri 

Hvað stefnumótun varðar í málefnum eldri borgara þá erum við ábyggilega mörg sem gagnrýnum hvernig haldið hefur verið á málefnum eldri borgara undanfarin misseri, sem og annarra sem minna mega sín í samfélaginu, frá hendi stjórnvalda.

En sannarlega eru nú ummerki um vonandi bætt vinnubrögð í málefnum eldriborgara.  Þar ber helst að  nefna færslu málefna eldriborgara frá Heilbrigðisráðuneytinu til Félags- og tryggingamálaráðuneytisins.  Það er nefnilega ekkert sama sem merki á milli þess að vera aldraður og þess  að vera veikur. 

Það er enn ástæða að geta þess að það hefur verið ánægjulegt að starfa með því góða fólki sem undirritaður hefur átt samstarf við á liðnu ári, bæði hjá borg og kirkju.

Starfsvettvangur undirritaðs sem ,,prests eldri borgara” er fjölbreyttur og hefur þessari auknu þjónustu kirkjunnar við samfélagið verið tekið með þökkum.

Reykjavík 12. maí 2009.

Hans Markús Hafsteinsson,

héraðsprestur.

